
Ráðhús Reykjavíkur  

Forsætisnefnd 

 

Tillaga fulltrúa í ungmennaráði Árbæjar og Holta um betra aðgengi að sálfræðiþjónustu 

í grunnskólum Reykjavíkur 

Á fundi borgarstjórnar þann 8. febrúar 2022 lagði Fjóla Ösp Baldursdóttir fulltrúi í 

ungmennaráði Árbæjar og Holta fram svohljóðandi tillögu, sem vísað var til meðferðar 

velferðarráðs: 

Lagt er til að borgarstjórn samþykki að fela velferðarsviði að bæta aðgengi fyrir unglinga 
að sálfræðiþjónustu í öllum grunnskólum Reykjavíkur. Miðað skal við að aðgengi hafi verið 
bætt eigi síðar en í janúar 2023. 

 

Tillagan var lögð fram, ásamt umsögn velferðarsviðs, á fundi velferðarráðs þann 2. mars sl. 

Fjóla Ösp Baldursdóttir tók sæti á fundinum og kynnti efni tillögunnar. 

Fulltrúar Samfylkingarinnar, Pírata og Vinstri grænna lögðu fram svohljóðandi breytingartillögu: 

Velferðarráð tekur undir mikilvægi þess sem kemur fram í tillögu ungmennaráðs um að 
bæta þurfi aðgengi að  sálfræðiþjónustu. Velferðarsviði er falið í samráði við skóla- og 
frístundasvið að eiga samtal við Heilsugæslu höfuðborgarsvæðisins til að tryggja greiðari 
aðgang grunnskólanemenda að sálfræðiþjónustu Heilsugæslunnar, sem hefur það 
verkefni að sinna sálfræðimeðferð barna til lengri tíma. Meðal annars þarf að skoða hvort 
og hvernig sálfræðingar Heilsugæslunnar fái afnot af skólahúsnæði til að geta veitt 
nemendum meðferð líkt og skólahjúkrunarfræðingar hafa haft um langa hríð. Einnig er 
mikilvægt að efla samstarf skólaþjónustu og Heilsugæslunnar samhliða innleiðingu á 
verkefninu Betri borg fyrir börn og lögum um farsæld barna sem leggja á auknar skyldur 
um samstarf allra aðila sem vinna að velferð barna. 

 

Breytingartillagan var samþykkt. Fulltrúi Flokks fólksins sat hjá við afgreiðslu málsins. 

Fulltrúi Sósíalistaflokks Íslands lagði fram svohljóðandi bókun: 

Fulltrúi sósíalista styður heilshugar þessa tillögu ungmennaráðs. Í greinargerð með 
tillögunni kemur fram að andleg líðan unglinga fari versnandi á milli ára og að aðgengi að 
sálfræðiþjónustu sé ekki nægilega gott. Fyrir hönd unglinga í Reykjavík sé óskað eftir því 
að sálfræðingar verði starfandi í öllum grunnskólum borgarinnar. Samkvæmt 
kostnaðarmati vantar 409 m.kr. uppá fjárheimildir til að tryggja að einn sálfræðingur sé í 
hverjum grunnskóla alla daga vikunnar. Einnig myndi þurfa að skoða aðstöðuna í 
einhverjum skólum til þess að skapa gott rými fyrir sálfræðingana og börnin og 
ungmennin.  

 

Fulltrúi Flokks fólksins lagði fram svohljóðandi bókun: 



Sú breytingartillaga sem hér er lögð fram af meirihlutanum getur ekki gengið upp. 
Velferðarráð getur ekki stýrt starfi heilsugæslusálfræðinga sem ekki er gert að fara út í 
skólana og eru auk þess að sinna börnum til 18 ára. Á heilsugæslum borgarinnar er langur 
biðlisti. Heilsugæslusálfræðingar hafa það ekki á sinni dagskrá að gera greiningar, heldur 
sinna aðeins viðtölum með aðsetur á heilsugæslustöðvum. Þetta er billeg leið meirihlutans 
í velferðarráði til að sópa tillögu ungmennaráðs Árbæjar og Holta undir teppi. Hér er verið 
að leika ljótan leik til að sneiða hjá að taka ábyrgð. Fulltrúi Flokks fólksins hefur barist fyrir 
því allt kjörtímabilið að biðlistum barna til sálfræðinga skóla og annarra fagaðila skóla verði 
eytt. Árum saman hefur sálfræðingum ekki fjölgað í skólum en börnunum hefur fjölgað. 
Umsóknum um þjónustu í skólum hefur fjölgað gríðarlega frá 2020. Nú bíða um 1804 börn 
eftir aðstoð fagfólks skóla. Bæst hafa við tugir barna á örstuttum tíma og bíða yfir 1000 
börn eftir þjónustu sálfræðings. Það viðbótarfjármagn sem veitt hefur verið í málaflokkinn 
á árinu er dropi í hafið og sér varla högg á vatni í stóra samhenginu. Velferðarráð verður 
að axla ábyrgð hér en ekki reyna að koma sér undan ábyrgð. 

 

Fulltrúar Samfylkingarinnar, Pírata og Vinstri grænna lögðu fram svohljóðandi gagnbókun: 

Hér er um praktíska útfærslu að ræða á góðri tillögu  frá Ungmennaráði. Gífuryrðum er 
vísað til föðurhúsanna.  
 

Fulltrúi Flokks fólksins lagði fram svohljóðandi gagnbókun: 

Velferðarráð getur ekki ráðskast með heilsugæslusálfræðinga og ætlað þeim að vinna 
vinnu sem borgin á að annast. Að ætla að senda þá út í skólana af því að velferðarráð vill 
ekki fjármagna sálfræðinga í skólum er sorgleg niðurstaða þessa máls. 

 

Forsætisnefnd er hér með tilkynnt um afgreiðslu málsins.  

 

Virðingarfyllst 

 

Regína Ásvaldsdóttir      

        sviðsstjóri   

 

Afrit: 

Hulda Valdís Valdimarsdóttir, verkefnastjóri, skóla- og frístundasvið 

 

Hjálagt:  

Umsögn velferðarsviðs um tillögu fulltrúa í ungmennaráði Árbæjar og Holta um betra aðgengi að 

sálfræðiþjónustu í grunnskólum Reykjavíkur, lögð fram á fundi velferðarráðs 2. mars 2022. 

Umsögn 
 

 

 

 

Viðtakandi: Velferðarráð 

 
Sendandi: Regína Ásvaldsdóttir, sviðsstjóri 

 

Efni: Umsögn um tillögu fulltrúa í ungmennaráði Árbæjar og Holta um betra 

aðgengi að sálfræðiþjónustu í grunnskólum Reykjavíkur 
 

Á fundi borgarstjórnar þann 8. febrúar 2022 lagði fulltrúi í ungmennaráði Árbæjar og 

Holta fram svohljóðandi tillögu: 

 

Lagt er til að borgarstjórn samþykki að fela velferðarsviði að bæta aðgengi fyrir 

unglinga að sálfræðiþjónustu í öllum grunnskólum Reykjavíkur. Miðað skal við að 

aðgengi hafi verið bætt eigi síðar en í janúar 2023 . 

 

Tillögunni var vísað til meðferðar velferðarráðs með bréfi skrifstofu borgarstjórnar , 

dags. 10. febrúar 2022. 

 

Umsögn: 

Borgarráð hefur á árinu 2021 samþykkt veigamiklar breytingar á skipulagi þjónustu við 

börnin í borginni. Á fundi borgarráðs 10. júní 2021voru lagðar fram  tillögur skóla- og 

frístundasviðs og velferðarsviðs að heildstæðri þjónustu fyrir börn með sérstakar 

þjónustuþarfir. Tillögurnar lúta að því að innleiða breytingar á þjónustu við börn og 

unglinga með sérstakar þjónustuþarfir sem veitt er af báðum sviðum með það að 

leiðarljósi að samþætta og einfalda skipulag þjónustunnar. Markmiðið er að bæta 

þjónustu við börn og foreldra/forsjáraðila þeirra, auka skilvirkni hennar og stuðla að 

því að hún skili börnunum framförum. Á fundi borgarráðs 18. nóvember 2021 voru 

síðan samþykktar tillögur um innleiðingu verkefnisins Betri borg fyrir börn í öll 

þjónustuhverfi borgarinnar. Með samþykkt tillögunnar er skóla- og frístundaþjónusta í 

borgarhluta og velferðarþjónusta þjónustumiðstöðva samþætt frá 1. janúar 2022 til að 

þjónustan nýtist sem best börnum og fjölskyldum þeirra og starfseiningum hverfisins. 

Markmiðið er að bæta og leiða umbætur í þjónustu við börn og foreldra/forsjáraðila 

þeirra, auka skilvirkni hennar og stuðla að því að hún skili börnunum framförum.  

 

Umræddar skipulagsbreytingar styðja jafnframt við þær áherslur sem fram komu í 

nýjum lögum nr. 86/2021 um samþættingu þjónustu í þágu farsældar barna er tóku gildi 

1. janúar 2022. Markmið laganna er að börn og foreldrar sem á þurfa að halda hafi 

aðgang að samþættri þjónustu við hæfi án hindrana. Kveðið er á um að í öllum skólum 

skuli vera tengiliður sem m.a. hefur það hlutverk að veita upplýsingar um þjónustu og 

aðstoða við að börn og foreldrar fái viðeigandi þjónustu án hindrana. Öll börn og 

foreldrar hafa aðgang að þjónustu tengiliðarins og geta snúið sér til hans þegar þörf 

krefur.  

 

Í dag eru sálfræðingar í Þjónustumiðstöð Breiðholts, með fasta viðveru í grunnskólum 

borgarinnar. Samkvæmt upplýsingum deildarstjóra skóla- og barnaþjónustu í Breiðholti 

er löng hefði fyrir fastri viðveru sálfræðinga, félagsráðgjafa og kennsluráðgjafa í 

skólunum. Það sem hefur gert þetta mögulegt er að allir skólarnir hafa skapað 

starfsmönnum þjónustumiðstöðvarinnar góða aðstöðu innan skólanna sem er 

grundvallarforsenda fyrir fastri viðveru. Hjá öðrum þjónustumiðstöðvum er 

mismunandi hvaða aðstöðu starfsmenn hafa innan skólanna. Almennt virðist vera vilji 

hjá skólastjórnendum til að skapa rými fyrir starfsfólk skólaþjónustunnar en algengt er 

að plássleysi innan skólanna hafi áhrif á hvaða aðstöðu hægt er að bjóða hverju sinni. 

Starfsfólk skólaþjónustunnar getur því oft ekki gengið að föstum rýmum á ákveðnum 

tímum og eiga því oft ekki fastan samastað. Það gerir það að verkum að erfitt er að 

auglýsa á hvaða tímum sálfræðingar eru staðsettir í skólunum. 

 

Skóla- og frístundasvið hefur komið óskum til skólastjórnenda um að starfsfólki 

skólaþjónustunnar verði tryggð aðstaða þar sem nemendur upplifi sig örugga og að 

næðis/trúnaðar sé gætt og verður verkefnastjórnum Betri borgar fyrir börn á 

þjónustumiðstöðvum falið að fylgja verkefninu eftir.  

 

Samhliða er í gangi verkefni er lýtur að heildarendurskoðun á aðgengi barna og foreldra 

þeirra að barna- og skólaþjónustu. Markmið verkefnisins er að auðvelda og bæta allt 

aðgengi að þjónustunni börnum og foreldrum til hagsbóta. Í verkefninu verður haft náið 

samráð við notendur þjónustunnar þ.m.t. börn og foreldra þeirra.  

 

Ef einn sálfræðingur væri í 100% starfi í hverjum grunnskóla borgarinnar þyrfti 44 stg. 

til að sinna öllum grunnskólunum. Stöðugildi skólasálfræðinga á þjónustumiðstöðvum 
Reykjavíkurborgar eru 25,8 sem þjónusta 80 leikskóla og 44 grunnskóla í borginni. 
Meðtaldir eru einkareknir leik- og grunnskólar. Áætlað er að starfsmenn í u.þ.b 10 
stöðugildum sinni leikskólum og starfsmenn í 15,8 stöðugildum sinni grunnskólum 
borgarinnar. 

 
Ef 15,8 stöðugildum sálfræðinga er skipt jafnt á milli allra grunnskóla borgarinnar þá 
væri hver sálfræðingur í 36% starfi við hvern skóla.  

